Mins peis a sbrowts...?
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes geni Iesu.
· Croeso i’n oedfa Nadolig. Rydyn ni am ddechrau drwy ganu (carol addas fywiog, adnabyddus)
· Mae’r Nadolig yma eto. Mae mam yn dweud bod Nadolig yr un adeg bob blwyddyn, ond bod hi bob amser yn cael syrpreis.

· Mae mam fi’n deud yr un peth! Dw i ddim cweit yn dallt hynna! Mae o ar y calendr ers Mis Ionawr – Rhagfyr 25, Dolig. 

· Mamau de! Mae mamau’n brysur adeg Dolig. Mae rhai mamau’n gwneud mins peis, ac mae rhai mamau’n prynu nhw o Tesco (Asda/Aldi/Lidl....)

· Mae rhai mamau’n gneud teisan Dolig, ac mae rhai’n prynu nhw o (archfarchnad wahanol i’r un dewisoch chi gynta’).
· Di o’m ots nac di! Teisan di teisan de. Mins pei di mins pei. 

· Gobeithio bod Mary Berry ’im yn gwrando. (newidiwch enw Mary Berry i bwy bynnag sy’n siwtio)

· Be di’r ots am Mary Berry (neu bwy bynnag da chi di ddewis) a’i soggy bottom! Mae mins peis mam fi’n dod allan o focs ac maen nhw’n neis iawn.
· Di mins peis ddim yn holl bwysig adeg Dolig nacdi, deud y gwir ’wan! Di o’m yn deud yn y Beibl bod rhaid cael ffrwt cêc a mins peis i ddathlu’r Dolig go iawn nac di!
· Ti’n siŵr? Achos lle bynnag dw i’n mynd dwi’n gweld mins peis, brysl sbrowts, cracyrs a thinsel. Ti’n siŵr bod 'na’m adnod yn y Beibl sy’n sôn amdanyn nhw?
· Nagoes siŵr – ond....mi na i checkio. (Agor Beibl i’r Testament Newydd, smalio darllen a throi tudalennau). 

· Wel....ti’n gweld rwbath am sbrowts? Neu stwffing? Be am sosejes wedi eu lapio mewn bacon?

· Paid â bod yn wirion. Y peth cynta dwi’n weld yn fa’ma ydy hanes Joseff yn cysgu yn y nos ac yn cael breuddwyd.

· Gath dad freuddwyd rhyfedd ar ôl iddo fo f’yta hanner dwsin o fins peis a bocs cyfa’ o Quality Street! 
· Sssh! Gwranda. Dyma be ddigwyddodd i Joseff :-
Llefarydd
Cyn i Mair a Joseff briodi a chael rhyw, dyma nhw’n darganfod fod yr Ysbryd Glân wedi ei gwneud hi’n feichiog. Roedd Joseff yn ddyn da a charedig. Doedd e ddim eisiau gwneud esiampl ohoni a’i chyhuddo hi’n gyhoeddus, felly roedd yn ystyried yn dawel fach i ganslo’r briodas. 

Roedd wedi bod yn meddwl am hyn pan gafodd freuddwyd: 
Angel
Joseff fab Dafydd, paid petruso mynd â Mair adre i fod yn wraig i ti, am mai'r Ysbryd Glân sydd wedi gwneud iddi feichiogi. Bachgen fydd hi’n ei gael. Rwyt i roi’r enw Iesu iddo, am mai fe fydd yn achub ei bobl o'u pechodau.
Llefarydd
Digwyddodd hyn er mwyn i beth ddwedodd Duw drwy ei broffwyd ddod yn wir: Edrychwch! Bydd merch ifanc sy’n wyryf yn feichiog ac yn cael mab. Bydd y plentyn yn cael ei alw yn Immanuel. 
Ystyr Immanuel ydy, "Mae Duw gyda ni”.
Pan ddeffrodd Joseff, gwnaeth beth roedd angel Duw wedi ei ddweud wrtho. 

· Ti’n meddwl bod y pobl sy’n rhedeg Tesco (neu siop addas) yn gwbod am Joseff a’r angel? Achos dw i’n meddwl bod eu Beibl nhw’n wahanol i dy Feibl di. Sbia eto am adnod hefo cracyrs neu sbrowts neu Xbox 360 ynddo fo - ’chos ma’r siopa’n llawn ohonyn nhw.
· Mmmmm (troi tudalennau yn y Beibl): ....Cesar....Bethlehem.....bugail....Na, sori dw dal ’i’m ’n gweld dim am gracyrs.
· Wel...be ddigywddodd yn Bethlehem?

· Gwranda: - (Mae’n bosib cael y plant ifancaf i wisgo’n addas a chymryd rhan y cymeriadau. Gwneud y symudiadau fel Mair a Joseff a gosod babi mewn preseb. Bydd rhaid i’r llefarwyr ddarllen yn bwyllog.)
Tua’r un adeg dyma Cesar Awgwstws yn gorchymyn cynnal cyfrifiad drwy'r Ymerodraeth Rufeinig i gyd. Roedd pawb yn mynd adre i’r trefi lle cawson nhw eu geni, i gofrestru ar gyfer y cyfrifiad.

Llefarydd 2:
Felly gan fod Joseff yn perthyn i deulu’r Brenin Dafydd, gadawodd Nasareth a mynd i gofrestru yn Jwdea – yn Bethlehem. Aeth yno gyda Mair a oedd erbyn hynny’n disgwyl babi. 

Llefarydd 1
Tra roedden nhw yno daeth yn amser i’r babi gael ei eni, a dyna lle cafodd ei phlentyn cyntaf ei eni – bachgen bach. 

Llefarydd 2
Dyma hi'n lapio cadachau geni yn ofalus amdano, a'i osod i orwedd mewn cafn ar gyfer bwydo anifeiliaid. Doedd dim llety iddyn nhw aros ynddo.

· Oooo! Bechod de. Dim lle yn y llety. Meddylia gorfod rhoi’r babi mewn preseb oedd yn llawn o wellt.

· (Canu – I orwedd mewn preseb).
· Be nesa? Emaniwel, Duw gyda ni, wedyn y geni.. be nesa?
· (Sbio’n y Beibl) Does ’na dal ’im sôn am deisan ffrŵt na mins peis - hanes y bugeiliaid a’r angylion sy nesa’. Gwranda:
Llefarydd: Yn ardal Bethlehem roedd bugeiliaid allan drwy’r nos yn yr awyr agored yn gofalu am eu defaid. Yn sydyn dyma nhw’n gweld un o angylion yr Arglwydd, ac roedd ysblander yr Arglwydd fel golau llachar o'u cwmpas nhw. Roedden nhw wedi dychryn am eu bywydau. Ond dyma'r angel yn dweud wrthyn nhw:

Angel (neu angylion – rhannwch y gwaith)
Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd! Dyma sut byddwch chi’n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid.

Llefarydd
Yn sydyn dyma filoedd o angylion eraill yn dod i’r golwg, roedd fel petai holl angylion y nefoedd yno yn addoli Duw 

Angylion
Gogoniant i Dduw yn y nefoedd uchaf,a heddwch ar y ddaear islaw a bendith Duw ar bobl.
Llefarydd
Pan aeth yr angylion i ffwrdd yn ôl i'r nefoedd, dyma'r bugeiliaid yn dweud wrth ei gilydd:

Bugail
Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd.

Llefarydd
Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn cafn bwydo anifeiliaid. 

Bugail: Y Meseia! Yr Arglwydd! Yma ym Methlehem. Rhaid i mi (ni) ddweud wrth bawb. 

(Smalio gweld rhywun)

Mae’r Meseia, Mab Duw wedi ei eni heno ym Methlehem. Dw i wedi ei weld o! Do wir.

(Sbio ar rywun arall)
Da chi di clywed y newyddion da? Mae’r Meseia wedi ei eni heddiw ym Methlehem. Ia! Mab Duw!

Llefarydd: Roedd pawb glywodd am y peth yn rhyfeddu at yr hyn roedd y bugeiliaid yn ei ddweud. 

· Anhygoel! Mae hyn yn well na Xbox (neu beth bynnag di’r ffad diweddara ipad / i mhac / iphone?) Mae’r newyddion hyn hyd yn oed yn well na sosejes bach wedi ei lapio mewn bacon! (neu focs cyfa o Quality Street - beth bynnag sy’n apelio fwyaf)
· Mae hynna’n ddeud mawr! Ti’n siŵr ei fod o’n newyddion gwell na hyd yn oed sosejes wedi eu lapio mewn bacon? (neu focs cyfa o Quality Street - beth bynnag sy’n apelio fwyaf)
· Ydy siŵr. Ti’n dallt dwyt - Mab Duw, y Meseia gafodd ei eni ym Methlehem. Nid jyst rywun rywun. Mae Iesu yn fwy pwysig na babi Wil a Kate hyd yn oed!
· (Troi tudalennau’r Beibl) – Mae’n deud yn fa’ma bod na wŷr doeth yn dod i weld y babi.

· Gad i mi glywed – ty’d yn dy flaen.

(Gallwch wisgo’r plant ifancaf fel y cymeriadau - a’u cael i actio allan y ddrama tra mae’r rhai hŷn yn llefaru.)
Llefarydd: Herod oedd yn frenin pan anwyd Iesu ym Methlehem. Daeth gwŷr doeth o wledydd y dwyrain i Jerwsalem i ofyn:

Gŵr doeth: Ble mae'r un sydd newydd gael ei eni yn frenin yr Iddewon? Gwelon ni ei seren yn codi yn y dwyrain, a dŷn ni yma i dalu teyrnged iddo.
Llefarydd: Pan glywodd y Brenin Herod hyn roedd wedi cynhyrfu’n lân. Felly galwodd Herod y prif offeiriaid a’r arbenigwyr yn y Gyfraith Iddewig i'w gyfarfod. Gofynnodd iddyn nhw:

Herod: Ble mae’r Meseia i fod i gael ei eni?

Prif Offeiriad: Ym Methlehem Jwdea. Dyna ysgrifennodd y proffwyd:
Bethlehem, yn nhir Jwda - Nid rhyw bentref dinod yn Jwda wyt ti; achos ohonot ti daw un i deyrnasu, un fydd yn fugail i arwain  fy mhobl Israel.
Llefarydd: Ar ôl cael gwybod hyn, dyma Herod yn galw’r gwŷr doeth i gyfarfod preifat. Dwedodd wrthyn nhw:
Herod
: Ewch i Fethlehem i chwilio am y plentyn. Yna gadewch i mi wybod pan ddowch o hyd iddo, er mwyn i mi gael mynd i dalu teyrnged iddo hefyd.
Llefarydd: Ar ôl gwrando beth oedd gan y brenin i'w ddweud, i ffwrdd â nhw. Dyma’r seren yn mynd o’u blaen, nes iddi aros uwchben yr union fan lle'r oedd y plentyn. Roedden nhw wrth eu bodd!  Pan aethon nhw i mewn i'r tŷ, dyna lle roedd y plentyn hefo’i fam, Mair, a dyma nhw’n disgyn ar eu gliniau o’i flaen a'i addoli. Yna dyma nhw’n agor eu paciau a rhoi anrhegion gwerthfawr iddo - aur a thus a myrr.
· Waw! Gwŷr doeth, bugeiliaid ac angylion. Babi bach mewn preseb! Seren oedd yn symud o le i le! Mae’r holl hanes yn wych.

· Ydy – mae’r hanes yn arbennig iawn.

(Cân – 457 Caneuon Ffydd, 3 pennill: i bawb, neu ddim ond i’r rhai sy’n cymryd rhan.)

Draw yn ninas Dafydd Frenin,

yn y beudy isel, gwael,
dodai mam un bach mewn preseb,

nid oedd llety gwell i'w gael; 
Mair fendigaid oedd y fam, 
Iesu'r plentyn bach di-nam.

Rhodio daear lawr a fynnai,

yntau'n Dduw ac Arglwydd nef; 
dim ond llety'r ych yn gysgod,

gwely gwair a gafodd ef; 
daeth i lawr o fynwes Duw 
heddiw'n Frawd i ddynol-ryw.

Nid ym mhreseb yr anifail 

y ceir eto'i weled ef,
ond yn eistedd mewn awdurdod 

ar ei orsedd yn y nef;
cyd-ddyrchafwn ninnau gân
o fawr glod i'w enw glân.

· Mae’n hawdd anghofio mai Gŵyl Gristnogol ydy’r Dolig. Rydyn ni wedi dewis un diwrnod er mwyn cael dathlu a chofio am faban bach a anwyd dros ddwy fil o flynyddoedd yn ôl.  

· Daeth Iesu i’r byd er ei fod ‘yn Dduw ac Arglwydd nef’. Rhoddodd gyfle i bobl ei weld a dod i’w ’nabod. Er fod Herod eisiau ei ladd roedd yr angylion, y gwŷr doeth a’r bugeiliaid yn dathlu.
· Mae’r hanes yn llawn rhamant  - y baban mewn cadachau, mewn preseb. Ei fam yn ei wylio’n dyner a Joseff yn ei warchod rhag pob gelyn.
· Dewch i ninnau ddathlu hefyd. Dathlu’r newyddion da o lawenydd mawr a ddaeth i’r holl fyd. 
· (Cân: O deuwch ffyddloniaid) 

